
 Il-jum it-tajjeb.
Bħal kull sena, wara li nkun imxejt fil-proċessjoni, kont inkellimkom.  Din is-sena il-mixja għamiltha f’qalbi.  Ninsab xi ftit ‘il bogħod minnkom u ma nistax naqsam magħkom dan il-waqt daqshekk sabiħ.  F’dan il-waqt intom tinsabu mexjin  lejn ix-xbiha ta’ San Gejtanu.  Għal liema raġuni?  Biex tiltaqgħu miegħu, biex tiltaqgħu ma’ Ġesu’.  Imma llum, it-tema ta’ dan il-pellegrinaġġ – tema magħżula għalikom, magħżul minn fost ħafna oħrajn – illum it-tema titkellem minn laqgħa oħra, u tgħid: “Ma’ Ġesu’ u San Gejtanu, immorru għand dawk l-aktar fil-bżonn!”.  Jitkellem mil-laqgħa ta’ persuni li għandhom aktar bżonn, minn dawk li għandhom bżonn li aħna nagħtuhom daqqa t’id, li nħarsu lejhom bi mħabba, li magħhom naqsmu n-niket tagħhom u l-preokupazzjonijiet tagħhom, il-problemi tagħhom.  Imma dak li huwa importanti mhux li nħarsu lejhom mill-bogħod jew ngħinuhom mill-bogħod.  Eh, le.  Immorru niltaqgħu magħhom.  Dan huwa n-nisrani!  Dan huwa li jgħallimna Ġesu’: immorru niltaqgħu ma’ min għandu bżonn l-aktar.  Bħal Ġesu’ li kien imur dejjem jiltaqa’ man-nies.  Huwa kien imur jiltaqa’ magħhom.  Kien imur jiltaqa’ ma’ dawk l-aktar bil-bżonn.
Xi drabi, jien kont insaqsi lil xi ħadd: “Inti tagħti karita’?”.  U jweġbuni: “Iva, Kappillan”.  “U meta inti tagħti karita’, tħares lejn għajnejn dak jew dik li tkun qed tagħtih jew tagħtiha l-karita’?”.  “Oh, ma nafx, ma nagħtix każ”.  “Allura inti ma tkunx iltqajt m’ dik il-persuna.  Inti tkun xħett il-karita’ tiegħek u bqajt sejjer.  Meta inti tagħti karita’, inti tmiss id dak jew dik li tkun u tqiegħed il-munita f’idu jew f’idha?”.  “Le, nqiegħed biss il-munita”.  “Allura inti ma missejtux.  U jekk ma missejtux, inti ma ltqajtx miegħu”. 
Dak li Ġesu jgħallimna qabel kollox hu li niltaqgħu u meta niltaqgħu, ngħinu.  Jeħtieġilna nkunu nafu kif niltaqgħu.  Jeħtieġilna nibnu, noħolqu, nsawru kultura tal-laqgħa.  Kemm nuqqas ta’ qbil, kemm gwaj fil-familji, dejjem!  Gwaj fil-kwartieri, gwaj fuq ix-xogħol, gwaj kullimkien.  U n-nuqqas ta’ qbil ma jgħinx.  Il-kultura tal-laqgħa.  Noħorġu biex niltaqgħu.  U t-tema jgħid hekk: “Niltaqgħu ma’ dawk li l-aktar għandhom bżonn”, jew ma’ dawk li għandhom bżonn aktar minni.  Ma’ dawk li jkunu għaddejjin minn mument ikrah, agħar minn dak li nkun għaddej minnu jien.  Hemm dejjem xi ħadd li jkun għaddej minn mument agħar minni, eh?  Dejjem!.  Dejjem hemm xi ħadd.  Għalhekk, jien naħseb: “Inkun għaddej minn mument ikrah, nidħol fil-proċessjoni biex niltaqa’ ma’ San Gejtanu, ma’ Ġesu’ u wara noħroġ u mmur niltaqa’ mal-oħrajn għaliex dejjem hemm xi ħadd li jkunu għaddej agħar minni”.  Ma’ dawn il-persuni, hu ma’ dawn il-persuni li aħna għandna niltaqgħu.

Grazzi għaliex qegħdin tisimgħuni, grazzi għax ġejtu hawn illum, grazzi ta’ kull ma ġġorru f’qalbkom.  Ġesu’ jħobbkom ħafna!  San Gejtanu jħobbkom ħafna!  Nitlobkom biss ħaġa waħda:  Li tiltaqgħu bejnietkom!  Li tmorru u tfittxu u tiltaqgħu ma’ min hu l-aktar fil-bżonn!  Imma mhux weħidkom, le.  Ma’ Ġesu’ u ma’ San Gejtanu!  Tmur u tikkonvinċi lil xi ħadd ieħor biex isir kattoliku?  Le, le, le!  Mur biex tiltaqa’ miegħu, huwa ħuk!  U dan biż-żejjed.  U inti mur biex tgħinu, il-bqija jagħmlu Ġesu’, jagħmlu l-Ispirtu s-Santu.  Ftakru tajjeb:  ma’ San Gejtanu aħna li aħna fil-bżonn, immorru niltaqgħu ma’ dawk li huma aktar fil-bżonn.  U Ġesu’ jurik it-triq biex tiltaqa’ ma’ min għandu aktar bżonn.
Qalbek, meta tiltaqa’ ma’ min hu l-aktar fil-bżonn, tibda tikber, tikber, tikber!  Għaliex il-laqgħa timmoltiplika l-kapaċita’ li tħobb.  Il-laqgħa mal-ieħor tkabbar il-qalb.  Kuraġġ!  “Waħdi ma nafx kif nagħmel”.  Le, le, le!  Ma’ Ġesu’ u ma’ San Gejtanu!

Il-Mulej ibierkek u j’Alla ttemm tajjeb il-jum ta’ San Gejtanu.  U jekk jgħoġbok tinsiex titlob għalija.  Grazzi.
Miġjub għall-Malti minn Patri Silvestru Bonavia OFM Cap.

 
